
Қазақстан ауыл шаруашылығы саласының алдына қойылған басты
міндеттердің бірі - тек азық-түлік қауіпсіздігін қамтамасыз етіп, өндіріс
көлемін ұлғайтып қоймай, сонымен қатар белсенді түрде жаңа даму
технологияларына көшу болып табылады [1]. Астық саласының басымды
дамуы Солтүстік Қазақстанда майлы дақылдар егістігін ұлғайтудың
қажеттілігі туындайды. Егіншілікте осы саланы диверсификациялау, ылғал
үнемдегіш технологияны кең қолдану қолға алынған [2].

Рапс дақылын өсіру өсімдік майын және азықтық протеин өндірісін
жоғарлатудың қоры болып табылады. Тұқым майын тағамдық (май,
маргарин, майонез және басқа), техникалық (биологиялық отын,
парфюмерия, тоқыма, бояу және лак өндірісі, жанғыш шикізат) және дәрілік
мақсатта қолданылады. Рапсты өсіру мал шаруашылығын жоғары ақуызды
жем-азық өндірісімен қамтамасыз етуде басты міндеттерді шешуге жол
береді [3].

Өсімдіктердің зиянды ағзалармен зақымдалуы өнімнің сапасы мен көлемін
едәуір төмендетеді.   Рапстың жылма-жыл жалпы өнім көлемі зиянды ағзалар
әсерінен 30%  астам, ал кейбір жағдайларда толығымен жойылады [4].

Қазіргі кезде дүние жүзі бойынша және Қазақстан Республикасында
рапс өсірілетін алқаптар көлемі өсе түсуде. 2012 жылы рапс дақылының
егістік көлемі 250 мың/га болса, 2013 жылы оның көлемі 264,4 мың/га-ға
ұлғайды. Оны негізінен Солтүстік Қазақстан, Қостанай және Ақмола
облыстарында өсіреді.

Рапстың өндіру технологиясында зиянкестерден қорғау жұмыстары көп
орын алады. Зиянкестермен қатты зақымдалу салдарынан айқышгүлді
дақылдардың егістік көлемі аса көбеймейді.

Рапстың кең таралған  зиянкестеріне қырыққабаттың ақ көбелегі – Pieris
brassicae  L., қырыққабат қоңыр көбелегі – Barathra brassicae L., қырыққабат
күйесі – Plutella maculipennis Curt., қырыққабат бітесі – Brevicoryne brassicae L.,
рапс егеуіші – Athalia colibri Christ., айқышгүлді қандалалар – Hemipterа.,
айқышгүлді  бүргелер тұқымдасы – Coleoptera., рапс гүлжемірі – Meligethes
aeneus F. зиян келтіреді. Атап кетілген түрлер Ақмола облысында әртүрлі
дәрежеде таралған [5].



Мақалада Ақмола облысы далалы аймағының оңтүстік карбонатты қара
топырақтарында зиянкестердің түрлік құрамы, таралуы және дамуы туралы
мәліметтер келтірілген.

Зерттеу әдісі – танаптық ғылыми жұмыстары, мөлдектердің ауданы 0,18
га, қайталымы – 3. Жаздық рапстың сорты – Абилити. Егістіктегі тәжірибе
нұсқалары жүйелі әдіспен орналастырылды. Зерттеу жұмыстары Ақмола
облысының Шортанды ауданында, оңтүстік карбонатты қара
топырақтарында жүргізілді.

1 кесте – Рапстың далалы аймақтың оңтүстік карбонатты қара
топырақтарында кездесетін негізгі зиянкестер түрлері, 2014 жыл

Түр Кездесуі
Көк бүрге – Phyllotreta nigripes F. +++
Иректі бүрге – Phyllotreta undulata Kutsh. ++
Қырыққабат биті - Brevicorina Brasicae L. ++
Рапс егеуіші - Athalia colibri Christ +
Рапс гүлжемірі - Meligethes aeneus F. +++
Жасырырын бізтұмсық - Ceuthornhynchus assimilis Pauch +
Рапс қандаласы - Eurydema oleracie L. ++
Қыша қандаласы - Eurydema ornata L. +
Қырыққабат күйесі - Plutella maculipennis Curt ++
Рапстың жапырақ жемірі – Entomocelis adonidis Pall. +
Қырыққабат шыбыны – Delia brassicae L. ++
Рапс көбелегі – Pontia daplidice +++
Ақ жолақты саяқ шегіртке - Сhortippus albomarginatus DeG. ++
+ - әлсіз, ++ - орташа, +++ - күшті

2014 жылы ауа-райы жағдайлары рапс дақылының вегетациясы басында
топырақтағы ылғал жеткілікті болғандықтан, егін-көгінің біркелкі шығуына
ықпал етті. Бірақ егін-көгі-шанақтану кезеңдерінің аралығында өсімдіктерге
ылғалдың жетіспеушілігі байқалды, бұл жағдайлар зиянкестердің, соның
ішінде қырыққабат бүргелері және рапстың гүлжемірінің таралуына әсер
етті. Рапс дақылын вегетацияның ең басынан бастап түрлі зиянкестер
зақымдай бастайды. 1-кестеде көрсетілгендей рапс дақылын қауіпті
зиянкестердің 13 түрі зақымдады. Оның ішінде, бүргелерден 2 түрі - көк
бүрге – Phyllotreta nigripes F. және иректі бүрге – Phyllotreta undulata Kutsh.,
егістіктерде аса көп кездескен рапс гүлжемірі - Meligethes aeneus F. мен рапс
көбелегі – Pontia daplidice болып табылды.

Айқышгүлді бүргелер (Coleoptera тұқымдасы) санының динамикасы 2-
кестеде көрсетілгендей зиян келтіруінің екі кезеңі белгіленген: маусым айының
бірінші және екінші онкүндігі, яғни қыстап шыққан қоңыздар рапс дақылына
зақым келтірсе, ал шілденің үшінші онкүндігі мен тамыз бойы жаңа ұрпақ
қоңыздары зақымдады. Бүргелердің зақым келтіруі қыркүйек айының бас
кезінде де байқалды. Аталған жағдайда рапс егістіктерінде вегетация басынан



соңына дейін ең көп зақымдаған зиянкес болып қыстап шыққан және жаңа
ұрпақтың бүргелері болды.
2 кесте – 2014 жыл бойынша рапс дақылында айқышгүлді  бүргелер санының
динамикасы, (дана/м2)

Онкүндік
Маусым Шілде Тамыз

I II III I II III I II III
Нөлдік технология 12 18 - - - 9 22 28 46
Минималды технология 15 21 - - - 13 27 35 51

Рапс дақылын вегетацияның ең басынан бастап түрлі зиянкестер
зақымдай бастайды. Рапс барлық кезендерінде зиянкестерге төзімсіз.
Жекелеген мүшелерінің зақымдануы көп мөлшерде кездесті. Рапс егістіктерінде
айқышгүлді бүргелер, рапс егеуіші, рапс гүлжемірі, қырыққабат күйесі, рапс
көбелегі, және тағы сол сияқты зиянкестер кездесті. Сондықтан, рапсты
зиянкестерден қорғау жүйесін жетілдіру және  оған ғылыми негіздеме жасау
мәселесінің   өзектілігі күмәнсіз.

